	                   Өзелгән өмид
	

	Күз карашымда хәзер үзгәрде әшьялар төсе;

Сизлә: үтте яшь вакытлар, җитте гомерем яртысы.
Күз тегеп баксам әгәр дә тормышымның күгенә,

Яшь hилал урынында анда тулган айның яктысы.

Нинди дәрт берлән каләм сызсам да кагазь өстенә, 
Очмый әвәлге җүләр, саф, яшь мәхәббәт чаткысы. 
И мөкадәс моңлы сазым! Уйнадың син бик аз?

Син сынасың, мин сүнәмен, aйрылабыз ахрысы!

Очты дөнья читлегеннән тарсынып күңелем кошы,
Шат яратса да, җиһанга ят яраткан раббасы.

Күме моңлансам кунып милли агачлар өстенә,
Барсы корган – бер генә юк җанлысы, яфраклысы.

Булмадың, алтын ярым – салкын ярым, син дә минем

Бер тәбәссем берлә дә тормыш юлым яктырткычы!
Күз яши дә кипмичә егълап вафат булган әни!

Гаиләсенә җиһанның ник китердең ят кеше?!

Үпкәненнән бирле, әнкәй, иң ахры кәррә син,
Һәр ишектән сөрде угълыңны мәхәббәт сакчысы.

Бар күңелледән җылы,

                                      Йомшак синең кабрең ташы,-

Шуунда тамсын күз яшемнең иң ачы һәм татлысы!

                              ШҮРӘЛЕ

                                    I

Нәк Казан артында бардыр бер авыл – Кырлай, 

                                                                         диләр;

Җырлаганда, көй өчен, «тавыклар җырлай», диләр. 

Гәрчә анда тумасам да, мин бераз торган идем; 

Җирне әз-мәз тырмалап, чәчкән идем, урган идем. 

Ул авылны һич онытмыйм, һәр ягы урман иде; 

Ул болын, яшел үленнәр хәтфәдән юрган иде.

Зурмы? – дисәң, зур түгелдер, бу авыл бик кечкенә;
Халкының эчлән суы бик кечкенә - инеш кенә.

Анда бик салкын вә бик эссе түгел, урта һава; 
Җил дә валытында исеп, яңгыр да вакытында ява.

Урманында кып-кызыл кура җиләк тә җир җиләк;

Күз ачып йомганчы, hичшиксез, җыярсың бер чиләк.

Бик хозур! рәт-рәт тора, гаскәри кеби, чыршы, нарат;

Төпләрендә ятканым бар, хәл җыеп, күккә карап.

Юкә, каеннар төбендә кузгалаклар, гөмбәләр
Берлә бергә үсә аллы-гөлле гөлләр, гөнҗәләр.

Ак, кызыл, ал, сап-сары, зәңгәр яшелдән чәчкәләр;

Һәр тарафка тәмле исләр чәчкәли бу чәчкәләр.

Үпкәлиләр чәчкәләрне төрле төсле күбәләк-

ләр килеп, киткән булып, тагын да шунда чүгәләп.
Бервакыт чук-чук итеп сайрый ходайның кошлары; 

Китә җaннарны кисеп, ярып садаи хушлары. 

Монда бульварлар, клуб һәм танцевальня, цирк та шул; 

Монда оркестр, театрлар да шул, концерт та шул.

Зур бу урман: читләре күренмидер, диңгез кеби;

Биниһая, бихисаптыр, гасләри Чынгыз кеби.

Кылт итеп искә төшәдер намнары, дәүләтләре

Карт бабайларның моны күрсәң, бөтен сауләтләре.
Ачыла алдында тарихтан театр пәрдәсе:

- Аһ!- дисең, без ник болай соң? Без дә хакның

                                                                           бәндәсе.
                                      II
Җәй көнен яздым бераз; язмыйм әле кыш, көзлерен,

Алсу йөзле, кара кашлы, кара күзле кызларыню

Бу авылның мин җыен, мәйдән, сабаны туйларын

Язмыймын куркып, еракларга китәр, дип, уйларым...

Тукта, мин юлдан адашканмын икән бит, күр әле;

Әллә ник истән дә чыккан, сүз башым бит « Шүрәле».
Аз гына сабыр ит әле, и кариэм! Хәэер язам; 

Уйласам аулымны, гакылыннан да мин хәзер язам.
                                      III
Билгеле, бу кап-кара урманда һәр ерткыч та бар;

Юк түгел аю, бүре; төлке – җиһан корткыч та бар.

Һәм дә бар монда куян, әрлән, тиен, йомран, пошыи;

Очрата урманда күп йөргән кеше.
Бик куе булганга, монда җен-пәриләр бар, диләр;

Төрле албасты, убырлар, шүрәлеләр бар, диләр.

Һич гаҗәп юк, булса булыр, бик калын, бик күп бит ул:

Күктә ни булмас, дисең, очсыз-кырыйсыз күк бит ул!
                                         IV

Шул турыдан аз гына, биш-алты сүз сөйлим әле,

Гадәтемчә аз гына җырлыйм әле, көйлим әле.

Бик матур айлы кичтә бу авылның бер егет
Киткән урманга утынга, ялгызы бер ат җигеп.

Тиз барып җиткән егет, эшкә тотынган баргач ук,
Кисә башлаган утынны балта берлән тук та тук!

Җәйге төннең гадәтенчә, төн бераз салкын икән;

Барча кош-корт йоклаган булганга, урман тын икән;

Шундый тын, яхшы һавада безнең утынчы исә,

Алны, артны, уңны, сулны белмичә, утын кисә.

Балтасы кулда, егет эштән бераз туктап тора;

Тукта, чү! Ямсез тавышлы әллә нәрсә кычкыра.

Сискәнеп безнең егет катып кала аягүрә,

Аңламастан, каршысында әллә нинди «ят» күрә.

Нәрсә бу? Качкынмы, җенме? Я өрәкме, нәрсә бу?

Коточарлык, бик килешсез, әллә нинди нәрсә бу!
Борны кәп-кәкре бөгелгәндер – тәмам кармак кеби.

Ялтрый, ялт-йолт киләдер эчкә баткан күзлере,

Кот очар күрсәң әгәр, төнлә еүгел -  көндезләре.

Яп-ялангач, нәп-нәзек, ләкин кеше төсле үзе:
Урта бармак буйлыгы бар маңлаенда мөгезе.

Кәкре түгелдер моның бармаклары – бик төз-төзен,

Тик килешсез – һәрбере дә ярты аршиннан озын.
                                   V

Бик озак торгач карашып, күзне күзгә нык терәп,

Эндәшә батыр утынчы: “Сиңа миннән ни кирәк?”

- Бер дә шикләнмә, егет, син, мин карак-угры түгел;

Юл да кисмимен, шулай да мин бигүк тугры түгел.

Гадәтем: ялгыз кешеләрне кытыклап үтерәм;

Мин әле күргәч сине, шатлыгымнан үкерәм.

Тик кытыкларга яралгандыр минем бармакларым,

Булгалыйдыр көлдереп адәм үтергән чакларым.

Кил әле син дә бераз бармакларыңны селкет, и

Яшь егет! Килче икәү уйныйк бераз кети-кети.

- Яхшы, яхшы, сүз дә юктыр, мин каршмый

                                                                       Уйныймын,

Тик сине шартыма күнмәссең, диеп мин уйлыймын.
- Нәрсә шартың, сөйлә, и бичара адәмчек кенәм!

Тик тиз үк уйныйкчы, зинһар, нәрсә кушсаң да күнәм.

- Сөйләем шартымны сиңа, яхшы тыңлап тор: әнә

Шунда бар ич бик озын һәм бик юан бер бүрәнә.

Мин дә көч-ярдәм бирермен, әйдә, иптәш, кузгалыйк,
Шул агачны бергә-бергә ушбу арбага салыйк.

Бүрәнәнең бер очында бар әчелгән ярыгы,

Шул җиреннән нык кына син тот, и урман сарыгы!

Бу киңәшкә шүрәле дә күнде, килмичә кире,

Китте кушкан җиргә, атлап адымын ире-ире;

Куйды илтеп аузын әчкән бүрәнәгә бармагын.-
Кариэм, күрдеңме инде яшь егетнең кармагын?

Суккалыйдыр балта берлән кыстырылган чөйгә бу,

Хәйләсене әкрен-әкрен китерәдер көйгә бу.

Шүрәле тыккан кулын, селкенмидер, кузгалмыйдыр,

Белми инсан хәйләсен һич, балтага күз салмыйдыр.

Суккалый торгач, ахырда чөй чыгып, бушап китеп,

Шүрәленең бармагы калды, кысылды шап итеп.

Сизде эшне шүрәле дә: кычкыра да бакыра,

Сызлана һәм ярдәменә шүрәлеләр чакыра.

Хәзер инде шүрәле безнең егеткә ялына,

Тәүбә итә эшләреннән, изгелеккә салына:

- Син бераз кызган мине, коткарчы, и адәм генәм;

Моннан ары үзеңә, углыңа, нәселеңгә тимәм.
Башкалардан да тидертмәм, ул минем дустым диеп;

Аңгар урманда йөрергә мин үзем куштым, диеп.

Бик авырта кулларым, дустым, җибәр, зинһар, җибәр;

Шүрәлене рәнҗетүдән нәрсә бар, сиңа ни бар?

Тибрәнә дә йолкына, бичара гакылыннан шаша,

Шул арада яшь егет өйгә китергә маташа.

Ат башын тоткан ул, бу шүрәлене белми дә,

Ул моның форьятларын аслан колакка элми дә.

- И егет, һич юк икәндер мәрхәмәт хисең синең,
Әйтче, зинһар, мәрхәмәтсез! Кем – син? Исмең – кем
                                                                                  синең?

Иртәгә килгәнче дуслар, тәндә җаным торса гәр,

Шул фәлән атлы кеше кысты, - диярмен, сурсалар.

- Әйтсәм әйтим, син белеп кал, чын атым – “Былтыр”

                                                                             минем,

Бу егет абзаң булыр бу, бик белеп тор син, энем!

Шүрәле форьят итәдер, аудан ычкынмак була,

Һәм дә ычкынгач, егеткә бер-бер эш кылмак була.
Кычкыра: кысты, харап итте явыз “Былтыр” мине,

Аһ, үләм бит, бу бәладан кем килеп йолкыр мине?

Иртәгесен шүрәлеләр бу фәкыйрне тиргиләр:

- Син юләрсең, син котырган, син тилегәнсең, диләр.

Әйтәләр: “Кычкырма син, тиз яхшылык белән тыел!

И юләр! Кысканга былтыр, кычкыралармы быел!”
     -------------------

     Гөнҗә - ачылып җитмәгән чәчәк

      Садан хушлары – ягымлы тавышлары  
     Сауләтләре – батырлыклары

      Җиһан – дөнья

      Карием – укучым

      Инсан – кеше

      Фөрьят – зарланып елау

      Аслан – һич тә                                                                   
                        ЫСУЛЫ КАДИМЧЕ
Мәгәр көннәрдә бер көн әмре трахтир,

Утырмыштым ки бер пивнойда сирра.

Кулымны селтәдем фани җиһаннан,

Авызда папирос, алдымда сырра.

Трахтирларның ул гашыйкларыннан

Тезелделәр килеп катыма тора.

Диделәр: кем, ниөчен тик ултырасың?

Давай гармон китерт, безнеңлә җырла.

Китерттем скрипка берлә гармон,
Кызыклы барча нәрсә килде монда.

Фәкать бер бүлмәдә, һич кемсә күрмәс,

Китерттек берничә акшарлы кыз да!

Гулять иттек, тәмам шунда исердек,

Бөтен бит-баш кызарды, тотты кызма.

Бераздан, санки, безгә килде илһам,

“Гыйлем” булдык, хәзер без әһле фәтва.

Керештек тикшерергә муллаларны,
Ки ягъни кайсы азгын, кайсы тәкъва.

Сүгеп теттек җәдитләрне дә, ягъни

Алар динсез: шулай язган китапта.

Харам дибез театр, танцаларны,

“Тегендә типтерү” әүлә вә әгъла.

Күңелләр калды саф ширек вә зәләлдән:

Минутта пот вә динлелек арта.

Без оҗмах кошлары булдык бу җирдә,

Бөтен бүлмә тулып китте сәвапка.

                              II

Хисапсыз күп эчелгән, мәлҗегәнмен,
Утырган җирдә шунда калгыганмын.

Шул хәлдә миңа бер төш күренде,

Төшемдә бик гаҗәп бер эш күренде.

Сөйлимме мин төшемдә, аһ, ни күрдем?

Үземне гүяки оҗмахта күрдем.

Тезелгәннәрдер әтрафымда хурлар,

Ки айдан якты йөзләр, балкый нурлар.

Пичатланган шәраплар алга килгән,

Официантлар бары вилдан вә гыйльман.
Эчемлекләр бөтенләй бесплатный,

Берәү дә бер тиен акча түләтми.

Кызык соң! Бер кулым берлән эчәм мин,

Кетердәп тәмле пешкән котлеты бар,

Закускага дәхи кошлар ите бар.

Бераздан бер тарафтан чыкты ризван,
Тәмам алтын-көмешкә, нурга чумган.
Дидем: «И хәзрәте бәүвабе җәннәт,

Нидән ләкте миңа бу назы нигъмәт?»

Диде: «Оҗмахлысың, син чөнки динле,

Химаять әйләдең пивнойда динне”.

                               III 

Төшем шул төшкә җиткәндә уяндым,

“Әле мин кайда?” – як-якка карандым.

Утырган дусларымнан җилләр искән,

Кесәмгә кулны салсам, тайдым истән.

Ходай орган караклар, уңмаганнар,
Кесәмнән портмонетны урлаганнар.

Шул хәлдә килеп керде официант, 

Рәхимсез йөртәдер күзләрен ялт-ялт.

Диде: “Барин, двадцать рублей с вас, 

Давайте скорей, скоро уж час!”

Дидем: “Динги маи иптәшләр украл,

Сабакалар, они украл да удрал”.

Официант күп талашмый китте миннән,

Ике данә кылычлы янга килгән.
Ике кулдан икесе килде тотты,

Официанты яңак төпкә утыртты.

Чыгып барганда дөп-дөп типкәлиләр,

Яман сүзләр белән дә сипкәлиләр.

Озак та үтмичә, мин часка кердем,

Төшемнең раслыгын шул чакта күрдем.

Сиррә - яшерен генә

Фани җиһан – бетәчәл дөнья

Торра – барысы

“Гыйлем” булдык – галим булдык

Әһле фәтва – соңгы сүзне әйтү
Тәкъва – изге

Әүлә вә әгъла – яхшырак, уңайлырак

Ширек вә заләлдән – бозык уйлардан

Әтрафымда – тирә-ягымда

Шәраплар – эчемлекләр

Вилдан вә гыйльман – яшь егетләр

Ризван – оҗмах швейцары

Бәүвабы җәннәт – оҗмах ишеге сакчысы

Химаять әйләдең – сакладың

Час – полиция участогы
	


                        ТУГАН АВЫЛ
Тау башына салынгандыр безнең авыл, 

Бер чишмә бар, якын безнең авылга ул; 

Авылыбызның ямен, суы тәмен беләм, 

Шуңaр күрә сөям җаным, тәнем белән.

Ходай шунда җан биргән, мин шунда туган, 

Шунда әүвәл Корьән аятен укыган; 

Шунда белдем рәсүлебез Мөхәммәтне,

Ничек михнәт, җәфа күргән, ничек торган.

Истән чыкмый монда минем күргәннәрем,

Шатлык белән уйнап гомер сөргәннәрем,

Абый белән бергәләшеп, кара җирне 

Сука белән ертып-ертып йөргәннәрем.
Бу дөньяда, бәлки, күп-күп эшләр күрем,

Билгесездер кая ташлар бу тәкъдирем;

Кая барсам, кайда торсам, нишләсәм дә,

Хәтеремдә мәңге калыр туган җирем.

         ТОТСА МӘСКӘҮЛӘР ЯКАҢ!

Ни кылырсың, хаҗи абзам, тотса мәскәүләр якаң!

Как ты будешь отвечать там, тотса мәскәүләр якаң?

Сыгмас ирдең киң җиһанга, малына мәгърур булып,

Даже в тюрьму сыярсың, тотса мәскәүләр якан.

“Типтереп” йөрдең тәтәйләрдә театрны сүгеп;

«Нет, князь, постой!» - диерләр, тотса мәскәүләр якаң.

Әйләнәндә әйләнеп йөргән монафикъ муллалар

Әйләнеп тә карамаслар, тотса мәскәүләр якаң.

Яшьләр өстеннән донос илткәндә яхшы “дусларың”,

Бел үзеңнүк яптырырлар, тотса мәскәүләр якаң.
Бел, хәзер дөнья кяфергә һәм сиңа җәннәт әле,

“Мөэминә зиндан” булыр ул, тотса мәскәүләр якаң.
Тыңламасаң бу нәсыйхәтне, язу бушка фәкать;

Эш үтәр бит тыңласаң да, тотса мәскәүләр якаң.
Җитмәгәнме бер хатын, өч-дүрт хатын асрау нигә?

Бер хатынга зар булырсың, тотса мәскәүләр якаң!

--------------------

